
KVA SKJER I KOLSET KRINS?    
 

12.desember 2014 kl. 17.00 JULEGATEOPNING 

ved Nærbutikken i Leirgulen 

 

14.desember 2014 kl. 16.30 JULEKONSERT i Rugsund kyrkje 

17.desember 2014 kl. 10.00 SKULE- OG 

BARNEHAGEGUDSTENESTE i Rugsund kyrkje 

25.desember 2014 kl. 16.00 HØGTIDSGUDSTENESTE i 

Rugsund kyrkje 

 

3. juledag (laurdag 27.12) kl. 22.00 DANS MED STEINAR ENGELBREKTSON 

 

 

 

 

 

 

 

4. juledag (søndag 28.12) kl. 16.00 JULETREFEST på Kolset 

oppvekst 

 

 

 

Seniordansen startar att på Kolset oppvekst 6.januar 2015 

 

 

Fyrstehjelpskurs på nyåret – påmelding innan 1. Januar 2015 Sjå informasjon frå LIL 

 



  

STYRET HAR ORDET 
Ja, no er adventstida komen, og KKU skal ut med julenummeret av Kolset Tidende. 

KKU har hatt eit aktivt år, med prosjektarbeid og diverse arrangement. Vi prøver så godt vi kan å 

følgje opp det som skjer og skal skje i nærmiljøet vårt. 

 

Mobildekning og breibandutbygging i krinsen vår 

Mobildekning og breibandutbygginga i området er etterspurd, og vi følgjer denne saka tett fram mot 

ny søknadsrunde for midlar frå post- og teletilsynet som kjem på nyåret 2015. 

 

132 KV-linja 

KKU var i sommar med på uttale iforhold til konsesjon på 132 KV-linja over området vårt. Denne 

konsesjonen vert tidlegast avklart fyrste halvår i 2015. 

 

Myggfelle 

Det er sett opp 2 myggfeller i nærmiljøet vårt. Nærmiljøgruppa har vore gjennom sin fyrste 

driftssesong av myggfellene. LIL, KKU, båtforeininga og SU ved Kolset oppvekst søkjer Bremanger 

kommune om midlar til drift av myggfellene. Myggfellene er no vinterlagra, og vi er klar for år 2. 

 

Sandvolleyballbana 

Det vert arbeidd med å skifte sand og ein del reparasjon av nett og stolper fram til reopning til 

sommaren 2015. KKU har innhenta pris på sand og tilkøyring frå Eide sandtak på Sandane og formidla 

dette til nærmiljøgruppa. KKU kan vere med å koordinere vegen vidare ilag med nærmiljøgruppa. 

Gloføykgruppa vil ha  den «gamle» sanden til badestranda. 

 

Bustad- og næringsprosjekt 

KKU har siste åra jobba med kartlegging av mulige område for bustad og næring. Om nokon i krinsen 

har planar om å byggje bustad og/eller drive næring, så ta kontakt med bustadgruppa. KKU sender 

over lista med aktuelle namn til rekrutteringskonsulent i Bremanger kommune, Marcel Meijer. Han kan 

hjelpe med rekruttering av folk til krinsen vår. Målet er tilflytting til bygda vår så snart som mulig. Vi 

i styret i KKU kontaktar privatpersonar i nærmiljøet og spør om det er mulig å leige hus. Bustad- og 

næringsgruppa består av Kjell Leirgulen, Asle Skaar og Espen Gulliksen. Overfor kommunen må denne 

gruppa komme med meir konkrete namn på firma og privatpersonar for at detaljregulering av mulige 

nye næringsareal og tomtar i det kommunale byggjefeltet skal komme i gong. 

 

Informasjon rundt dialogmøte vedr. framtida til Kolset oppvekst.  

På dialogmøte for framtida til Kolset oppvekst 20. oktober 2014 er det bestemt å setje ned ei 

arbeidsgruppe med representant frå KKU. Styret i KKU stille med Bjørg og Sandra. Bodil er vara. 

Arbeidsgruppa hadde møte 9. desember, og blei orienterte om at administrasjonen i Bremanger 

kommune hadde vedteke å flytte 5. – 7. klasse ved Kolset oppvekst til Davik oppvekst. Dette skal skje 

allereie 5. januar 2015. KKU og FAU vil klage på vedtaket og måten det er gjort på. 

 

Trafikktryggleik i krinsen vår 

KKU har etterspurt tiltak hjå Statens vegvesen om gangfelt ved butikken og kaia i Leirgulen og 

oppsetting av buss-skur ved byggjefeltet. 

 

Rutetilbodet i Bremanger 

Ein del passasjerar frå indre delar av Rugsund kunne tenkje seg å følgje bussen til Svelgen som 

Rutebilane køyrer. Rutebilane kan køyre inn til kyrkja og ta ruta derifrå i Rugsund. Søknad her er send 

i samråd med ordførar til samferdsel på fylket. 

 

Ungdomsnytt 

Ungdommen ynskjer å arrangere fotballcup/turnering. Sandra Leirgulen undersøkjer vidare om 

tidspunkt og kven som vil vere med.  



  

Vi ynskjer alle ei god jul og eit godt nyttår. 

 

For styret i Kolset Krins Utviklingslag 

Kjell Leirgulen 

- leiar - 

 
Nettsida til Kolset krins kjem opp å gå før jul. Gjer vel å send inn stoff til denne sida på e-post til 

KKU – kolsetkrins@outlook.com eller kontakt ein av oss i styret. Ein finn nettsida 

www.bremangersentrum.no  

 

KKU vil takke dei nye eigarane på Bøna og Asle Skaar som gav julegranene i år!      

 

 

 

TIL JULEGATEOPNING OG BUTIKKENS 4-ÅRSDAG!! 

 

Fredag 12.12.2014 klokka 17 vert julegata i Leirgulen opna! 
 

Samstundes feirar vi butikkens 4-årsdag, det nye lageret og nokre kvadratmeter ekstra i butikken! 

 

Smalsarhorn skulemusikk stiller som vanleg sporty opp! 

 

Det vert servering av gløgg, kake, kaffi og brus. 

 

Butikken held ope til klokka 18 denne dagen.   

 

Alle er velkomne til ei hyggelig førjulsstund. 

 

Helsing Avital og Therese 

 

 

VELKOMNE TIL RUGSUND KYRKJE I DESEMBER 

 

 

3. Søndag i advent  

14.desember kl. 16.30  

Julekonsert 
 

Onsdag 17.des.kl. 10.00 

Skule- og  barnehagegudsteneste  
 

 

Juledag, 25.des. kl. 16.00 

Høgtidsgudsteneste  
 

Kolset Tidende vert sendt til alle husstandane i Kolset krins. 
Julehelsing frå redaksjonen: 

Kjell Leirgulen, Bjørg D. Lofnes, Sandra H. Leirgulen, Asle Skaar, Thomas Leirgulen og Bodil S. Edvardsen 

mailto:kolsetkrins@outlook.com
http://www.bremangersentrum.no/


  

GLIMT FRÅ KOLSET OPPVEKST 
 

TUSEN TAKK TIL ALLE SOM STØTTA FORUTBASAREN! 

VI FEKK INN KR. 8455,- 
 

 
 

 

Bjørg Olsbø 

Driftssjef Kolset oppvekst 

 

TUSEN TAKK, IGJEN, TIL SANITETEN I RUGSUND 
Som trasisjonen tru lagar Rugsund sanitetsforening lunsj for store og små ved Kolset Oppvekst kvart 

år i oktober. Mykje god mat og mange små og store som kosar oss storleg.  

 

Rugsund Sanitetsforeining har 9 medlemmar og yter gode ting for bygda vår.  
 

I vår var dei med å støtta skinn på alterringen i Rugsund kyrkje. Saniteten gav heile kr. 15 000 her!  

Skifte av det svært slitte skinnet på alterringen i Rugsund kyrkje har vore planlagt lenge, og heldigvis 

fekk vi det nye på plass til konfirmasjonen 2014. Arbeidet vart gjort av Gjert Kåre Solheim og kona 

Janne Peggy Tytingvåg. Dei driv møbelsnikkarverkstad i Svelgen og har hatt arbeid med skinn på 

alterringane i kyrkja på Kinn og i Dale - og Ålfoten kyrkje. Dei var i kyrkja og tok av skinnet, som dei 

tok så med til Svelgen og brukte som mal når dei klipte og sydde det nye skinnet.  

 

Den tradisjonelle basaren til Rugsund sanitetsforening fall i år på september månad. Det kom mange 

besøkande og kom inn over kr. 20 000 til arbeidet sanitetskvinnene gjere.  

 

Saniteten set umåteleg stor pris på all hjelp frå ungdomen i bygda ved 

basararrangementet.Tusen takk! 



  

TO SKAL SNART BLI TRE 
Ewa (36) og Marcin (36) frå Polen har sidan januar 2013 budd i Skatestraumen. Der 

leiger dei eit hus på oppsida av vegen nær tunnelen. Dei likar seg godt der, men Ewa 

har ikkje sertifikat, så ho blir mykje åleine når mannen er på arbeid. Målet er å lære 

norsk slik at begge kan vere i arbeid og ha råd til å få seg eit eige hus.  

 

Ewa kjem frå ein liten by som heiter Olecko, som 

ligg nordvest i Polen. Innbyggartalet er ca 6000. 

Etter vidaregåande studerte Ewa filosofi i 3 år, men 

det var vanskeleg å finansiere studiane, så ho måtte 

bryte av og ta seg jobb. Då arbeidde ho ei tid i ein 

matvarebutikk. Ewa har to systrer, og alle tre fekk 

jobb på eit slakteri i Wales. Då bestemte dei seg 

for å flytte til Storbritannia. Der jobba dei skift, og 

det var tungt arbeid, men Ewa vart verande der i 6 

år. Medan ho var der, vart ho kjend med Marcin. 

Han håpte å få jobb i nærleiken av henne, men det lukkast ikkje, så då han hadde fått jobb i 

firmaet til Svein Leirgulen, vart det ho som måtte flytte på seg for at dei to skulle få vere 

ilag. Dagane åleine kan bli lange, men Ewa er glad i å lese og lage mat, og på Skype kan ho 

snakke med mor, stefar og dei to systrene sine. Den eine bur framleis i Wales og har fått to 

barn, den andre bur i Polen. 

 

Marcin, i Norge vil han bli kalla Martin, kjem frå Bobolice, ei bygd med ca 500 menneske. 

Denne ligg òg nord i Polen, men mykje lenger aust. Dette er eit landbruksområde, og far til 

Marcin dreiv landbruk. Han er død, så det er broren som driv garden vidare. Mora var lærar i 

heimbygda, men no er skulen nedlagd, og ho er pensjonist.  

 

Etter vidaregåande vart det studiar for Marcin òg. Han studerte offentleg administrasjon i 

5 år og gjorde studiane ferdige, men han fekk ikkje jobb og måtte sjå seg om etter anna 

arbeid. Dei fire brørne til Marcin driv eit bygningsfirma, og der kunne han få jobb. Marcin 

likte godt dette arbeidet, for han liker godt å skape ting, men som så mange andre i Polen, 

ville han prøve utlandet. Det vart først Tyskland og seinare Sverige. Til saman vart det 10 

sommarsesongar i desse landa, og han jobba for det meste som bygningsmann. Eitt år planta 

han skog over heile Sverige.  Når sesongane var over, reiste han heim til Polen og jobba hos 

brørne.  

 

I 2012 leita han etter jobbar på nettet og kom over ein annonse om skogsarbeid i Norge. 

Søknad til Leirgulen skog og gartneritjenester vart skriven, han fekk positivt svar, og i mars 

2012 var Marcin på plass i Leirgulen. Etter det har det skjedd mykje i livet til Ewa og 

Marcin. Det vart bryllaup heime i Polen, dei fekk leige hus i Skatestraumen, og Ewa kunne 

komme etter til Norge. Det aller største i livet deira no er babyen som skal komme like før 

jul. Dei får besøk av mor og syster til Ewa i jula, og håpet deira er sjølvsagt at Ewa og 

babyen er heime att før jula ringjer inn.   

 

Lukke til Ewa og Marcin med det som skal skje! 



  

HAVFRONT - FRAMSTEG for fiskeflåten 
Havfront AS i Rugsund har utvikla ei heilt ny sløye- og kappemaskin for kyst- og 

sjarkflåten. Den lokale bedrifta vil gjere kvardagen enklare og tryggare for 

sjarkfiskarane. Løysinga deira er sløye- og kappemaskina «Loppa», som gründeren 

Marius Strømmen saman med studiekameraten Oddbjørn Gudmundsen har utvikla dei 

siste to åra. Maskina er tilpassa kystbåtar under 90 fot, som i dag må sløye fisken for 

hand.  

 

«Då eg var med far på sjarken og fingrane vart numne etter lange timar i kulda, sa far min: 

Berre hald på litt til så vil du ikkje kjenne fingane dine, og då vert det betre.» Dette står på 

heimesida til Havfront, som ønskjer å gjere ei drastisk forbetring i kvardagen til 

sjarkfiskarane. 

 

Maskina kan handtere 6 – 12 fiskar kvart minutt. Til 

samanlikning klarer ein fiskar i dag rundt fire fiskar i 

minuttet. Det er ein tung og travel prosess, og for dei er 

alternativet å betale for sløyearbeidet når dei kjem til 

land. Maskina kappar hovud og snittar buken. Den er berre 

90 centimeter lang og høg, og 30 centimeter brei, fortel 

Marius. – Maskina vil koste frå 300 000 – 500 000 når den 

vert lansert, seier han. Rugsundaren, som til dagleg er 

sikkerheitsoffiser på Hurtigruta, håpar at «Loppa» skal 

kunne leggast ut for sal til sjarkflåten i løpet av 2015.  

 

Før den tid må 

sløye- og 

kappemaskina 

testast. Selskapet var i august representert på 

fiskerimessa Nor – Fishing i Trondheim. Der var 

interessa rundt maskina stor blant messedeltakarane, 

og eit samarbeid med Florø – reiarlaget Fanøyvåg vart 

avtalt. – Vi skal teste maskina på «Fanøyvåg» frå 1. 

januar 2015 og fram til evaluering i mars, seier 

Marius. Før gründerane reiste frå fiskerimessa, fylte 

dei liste med 22 aktørar som ønskjer å prøve maskina 

når den er ferdig testa og klar til å lanserast 

kommersielt. 

 

Det er spennande tider i Havfront no. Dei to 

gründerane er godt nøgde med utviklinga så langt og 

trekkjer fram den gode støtta dei har fått frå 

heimekommunen Bremanger, fylkeskommunen Sogn og Fjordane og Innovasjon Norge. 

Havfront har inngått eit samarbeid med Klausen Industrier i Svelgen om produksjon av 

maskinkomponentar og utstyr. 



  

SENIORDANS OG SOSIALT SAMVÆR 
 

Tysdag 18. november var 38 glade seniordansarar samla i gymsalen i Kolset. Smørbrød, kaker og 

kaffi, litt litterær underhaldning og sjølvsagt dans stod på programmet. 

I april var vi i Kolset seniordans inviterte til Florø for å feire 10-årsjubileet deira. Vi kan ikkje feire 

slikt jubileum på lenge, men vi kunne spørje om dei hadde lyst å komme til oss likevel. Dei takka ja, og 

så fekk vi det til. Denne hausten har vi fått 6 nye dansarar, 4 av dei frå Davik, så vi tel no 29 

medlemmer, noko som er utruleg flott. Ikkje alle har høve til å møte kvar gong, så denne dagen var vi 

26, og frå Florø var det 12 som kunne komme. 

 

Første programpost var av det litterære slaget. Vi er stolte av Hornelen, og Bjørg valde å fokusere på 

denne ”trollkatedralen” vår. Ho fortalde segner og las diktet Hornelen av Jakob Sande. Det siste var 

”sterk kost”, så dermed var det fint å kunne gå over til smørbrød og kaffi. Praten gjekk lystig kring 

bordet, men var vi ikkje samla for å danse?  

 

Etter ein times tid med blanding av rolege og raske dansar var det tid for nytt bordsete med 

bløtkaker, pavlova og meir kaffi. No var vi blitt endå betre kjende og endå tryggare på kvarandre, så 

no vart det både spøk og latter. Under ei slik samkome høyrer det med å bli fotograferte, så her ser 

vi den spreke gjengen.  

Tida gjekk fort, men vi rakk endå meir dansing, og vi i Kolset fekk lære to nye dansar som dei bruker 

mykje i Florø, Sangen til bygda og Fugledansen. Desse skal vi nok få inn i repertoaret vårt etter kvart. 

Med ønske om snarleg gjensyn takka vi kvarandre og ønskte ”Lev vel”. 

Tysdag 9. desember skal Kolset seniordans ha juleavslutning på Dampen. Der blir det juletallerken og 

trim for hjerne, hjerte og resten av kroppen. Vi har god danseplass i gymsalen, så tysdag 6. januar vil 

vi gjerne ha endå fleire dansarar. Kjem du?   



  

MUSIKKBASAR OG JULEGRANTENNING 2014 
Smalsarhorn Skulemusikk – 2014 anno 1982  
Smalsarhorn skulemusikk takkar alle som gav gevinstar, hjelpte til og støtta 

oss på musikkbasaren 24. november 2014. Totalt kom det inn 24 907 kroner til å nytte 

for lokal musikkaktivitet i krinsen vår! Tusen takk! 

Tradisjonen tru spelte Smalsarhorn Skulemusikk til julegrantenning i år òg. Mange høyrde 

nisseorkesteret spele stemningsfulle juletonar 1. søndag i advent og nokon nytta sjansen å gå rundt 

juletreet på skuleplassen. FAU ved barnehagen serverte varm gløgg og peparkake. 

 

Vi er ein gla’gjeng som trivest med å spele når vêret gjev oss medvind frå alle retningar i krinsen vår. 

Vi har gleda av å spele blant anna ved julegateopning, julegrantenning, julekonsert, juletrefest, basar, 

marknad og på nasjonaldagen vår. Dette gjev mykje musikk til bygda vår og mykje glede for oss 

musikantane. Om de ynskjer korpsmusikk, eller om nokon ynskjer å vere med oss, ta kontakt med 

leiaren vår Beathe Leirgulen, mobil 47246616 

 

Smalsarhorn skulemusikk øver måndagane frå kl. 18.30 til 20.30 på Kolset oppvekst. 

Øver no fram mot JULEGATEOPNING, JULEKONSERT og JULETREFEST i krinsen vår 

 

Smalsarhorn skulemusikk har gode støttespelarar i tilhøyrarane våre i krinsen. Ved inntektsbringande 

arrangement er bygdafolket flinke å støtte opp. Tusen takk til alle støttespelarane!! 

Instrumenta treng vedlikehald og musikantane instruksjon og dirigering for at lyden skal bli god for 

tilhøyrarane.  

 

Vi yter tilbake det vi er best på – MUSIKK TIL KRINSEN VÅR! 

 

Gla‘gjengen syns det er utruleg kjekt at nye og nye «gamle» medlemmer er komne tilbake og spelar 

med oss i korpset!  Vi treng alle!  

Puss støv av «gammal» kunnskap og ta instrumentet fram 

Kom på øving 

Meld deg som «ny» aktuell musikant 

Om du ikkje har spelt, men ynskjer korps i krinsen vår,  

er det alltid noko å bidra med av praktiske oppgåver 

 

Eller registrer Smalsarhorn skulemusikk Org.nr.  977 512 263 som mottakar av din Grasrotandel – eit 

godt økonomisk bidrag til det frivillige arbeid for musikk i krinsen vår. 

 

Førjulshelsing frå Smalsarhorn Skulemusikk sitt styre i 2014: Beathe Leirgulen, Anette Midtbø, 

Merete Kolseth, Marie Laugerud og Bodil Strømmen Edvardsen. 

 

ARRANGØRMÅNADER 2015 VED KOLSET KRINS 
Januar:   Rugsund Skyttarlag  

Februar:  Smalsarhorn Skulemusikk  

Mars:   RUL - Musikkverkstaden  

April:   Rugsund Skyttarlag  

Mai:    17. mai komiteen 

Juni:    Til disposisjon 

Juli:    FRI 

August:   Leirgulen Idrettslag  

September:   Rugsund Sanitetsforeining  

Oktober:   Smalsarhorn Skulemusikk  

November:   RUL - Musikkverkstaden  

Desember:   Leirgulen Idrettslag 



  

RUL – MUSIKKVERKSTADEN 
 

På vegne av styret seie vi tusen 

takk til alle medlemmer og alle 

andre som støtter oss ved ulike 

samanhengar. Tusen takk til 

alle dei barna som stiller opp og 

gjer dette mulig. Også dei 

vaksne medhjelparane er ein 

viktig støttespelar for 

instruktørane. Håpar ein kan 

fortsetje med musikkverkstad i 

mange år framover! Husk ein 

vert aldri for gamal for musikk! 

Går du med ein draum om song 

og musikk, so ta kontakt med 

leiaren Roy Cato Edvardsen – 

mobil 91541784.  

 

 

Bilde viser engasjementet hjå mange som øver for å opptre på julekonserten i Rugsund kyrkje. 

Styret i RUL – musikkverkstaden ynskjer alle God Jul og Godt Nytt År! 

 

 

UTVIDING I SMÅBÅTHAMNA I KOLSETVIKA 
 

Leirgulen og Rugsund Småbåtforeining set opp 

lagerbygg. 9 stk på venteliste for å få båtplass. 
I vår fekk småbåtforeininga byggjeløyve frå Bremanger 

kommune til å setje opp lagerbygg på om lag 5m X 10m. I haust 

vart tomta opparbeidd og muren til bygget vart støypt. Planen 

er å støype plata og setje opp sjølve lageret i 2015. Alt arbeid 

vert gjort på dugnad. Alle som har båtplass, betalar ein 

årskontigent der noko av summen er dugnadspengar. Dei som er 

med i organisert dugnad, får nokre kroner pr time for utført 

arbeid. 

 

I lagerbygget er det også planlagt eit toalettrom og eit møterom, men det største rommet skal vere 

lagerrom for dei eigedelane laget har, t.d. grasklipparen som no er parkert i brannstasjonen. 

Bremanger kommune eig hamneanlegget på Kolset, og båtforeininga må leige av kommunen. Betaling for 

denne leiga skjer ved at vi slær heile området kring brannstasjonen og sjølve hamneområdet. Dette 

vert også gjort på dugnad. 

 

Båtforeininga har no 46 båtplassar, og pr dato står 9 nye båteigarar på venteliste. Styret vil planlegge 

og leggje ut nokre fleire modular på austre bryggje, slik at nokre fleire får plass. Etter denne 

utvidinga er der ikkje plass til fleire seksjonar, så då er det kun sal av eksisterande plassar som er 

aktuelt for nye plassøkjarar.  

 

Vi ser at området i Kolsetvika vert mykje brukt sommarstid – mange bruker uteborda til både frukost 

og lunsj, og turistane fotograferer i ”stor stil”. Det er fint at området vert brukt, og båtforeininga 

ynskjer at dette området vert stellt og brukt på ein fin måte. Vi må holde dette området i orden. 



  

INFORMASJON FRÅ LEIRGULEN IDRETTSLAG 

Løypa Blålida - Troda vart merka 25.mai. Det var sol og fint ver då ein stor flokk starta på turen frå 

Blålida - det vart merka med måling og merkepinnar. I tillegg hadde vi med oss ein "racar" frå 

Skatestraumen til å setje opp bautaer langs løypa på høgfjellet- og no er stien lett å finne for alle, 

sjølv om  nokre merke har ramla ned i sommar, og vi vil supplerere med fleire enkelte stader. Vi satsar 

på "offisiell" opning til våren, då kjem og informasjonstavla opp i Blålida ved starten av løypa. Tusen 

takk til alle som var med på merketuren! 

Fjelltrimmen/Barneløypene: 2014-året går fram til 1.mai 2015, så det er enno god tid til å nå alle 

turmåla. Premieutdeling for 2013 vert på årets juletrefest.  

Faste aktivitetar i laget er stort sett som før; barneidrett og friidrett på onsdagar fram til 

påsketider, så vert det fotballaktivitetar med Knøttecupar og seriespel resten av året. 

Herretrim/fotball på torsdagar. 

Årets nissemarsj vart arrangert 26.november, og løypa gjekk som tidlegare mot Søndet. Varm drikke 

og peparkaker på skuleplassen etterpå, og borna fekk Nissemarsjmedaljar som takk for innsatsen.  

Fyrstehjelpskurs i krinsen vår: på nyåret vil vi arrangere fyrstehjelpskurs for vaksne, i regi av Røde 

kors Svelgen/Bremanger. Dersom interessa er stor nok, vil det bli eit "vanleg" livreddande 

fyrstehjelpskurs der stikkorda er: kjeda som reddar liv, pasientundersøking/varsling 113, 

hjarte/lungeredning - åleine og i par, stans av store blødningar, framandlekam i halsen, brannskadar. 

 I tillegg vil dei halde eit kurs i bruk av hjartestartar. Bygda sin hjartestartar er plassert på 

brannstasjonen på Kolset, og det er kun nokre få personar i bygda som har opplæring i korleis ein 

handterer denne. Hjartestartaren "seier" kva ein skal gjere i ein naudsituasjon, så det er ikkje 

uoverkomeleg  for "folk flest" å lære å bruke denne. 

Begge kursa tek tre timar kvar med teori og øving, og prisen er 400,- pr.kurs pr.person. Kursstad vert 

Kolset oppvekst, og kursa vert arrangert på kveldstid. Ein kan ha 16-18 deltakarar på fyrste kurset, 

medan max.antal på hjartestartarkurset er 12. 

Vi håpar mange vil vere med på desse viktige kursa. Påmelding vert etter nyttår, men vi vil gjerne sjå 

kor mange som er interessert, slik at Røde kors kan planlegge antal kurs m.m. Interesserte melder seg 

til Merete Kolseth innan 1.januar. 

Røde kors vil og undersøkje moglegheitane for å arrangere kurs for born/ungdom i vårt område. 

meretekolseth@gmail.com / tlf. 57793182 /sms 90998469 

 

Styret i LIL ser slik ut for 2014: 

Merete Kolseth, leiar 

Ellen Isane, nestleiar 

Svein Klævold, kasserar 

Marie Laugerud, skrivar 

Åsmund Bortne, styremedlem 



  

 

 

 
 
 
 

Det vert juletrefest på Kolset Oppvekstsenter søndag 28. des.  kl.16:00  
 

Juletrefestkomiteen 2014 ønskjer alle hjerteleg velkomne til den tradisjonelle juletrefesten!  

Vi ønskjer at dei som har tid og lyst, tar turen til romjulshyggje med lett og god underhaldning av 

Smalsarhorn skulemusikk, juleforteljing og musikkverkstaden og mykje gang rundt juletreet. 

 

Juletrefestkomiteen ønskjer at ALLE TAR MED SIN EIGEN MAT.  

Vi koker kaffi, serverer saft og tebrød.  

Besøk av mange nissar 

 

Om det er nokon som har lyst å hjelpe til, kan dei henvende seg til Audhild 97519454 eller Rune 

41268638 innan 15. desember 
 

 

Program. 

Velkommen v/festleiar 

Allsang 

Juleforteljing/opplesing 

Musikkinnslag frå lokale krefter 

Utdeling av premiar barnetrimmen og fjelltrimmen 

Mat 

Juletregang 

Julenissane kjem 

Avslutningssong og vel heim. 

 

Billettprisar:  vaksne: kr 60,- 

                        barn :   kr 20,- 

Barn under skulealder: gratis 

 

 

Arr. Juletrefestkomiteen 2014  (KKU og foreldre i 6. Og 7. klasse)  


